
Uxueko Ama Birjina zaharberritzeko lanei ekin diete  
Tailua zaharberritzeko hilabete eta erdi beharko dute
2010eko otsailak 11, osteguna.  Gaur goizean ekin diete Uxueko Ama Birjinaren irudia zaharberritzeari; irudia Iruñeko katedraleko presbiterioan dago. Kultura eta Turismo kontseilari Ramon Corpas Mauleonek prentsaurrekoan azaldu duenaren arabera, zaharberritze lan hori Nafarroako Ondare Historikoa Zaintzeko Fundazioa Uxueko Andre Mariaren elizan egiten ari den jardueretako bat da. Jarduera horiek gauzatzeko Nafarroa 2012 Planean ia hiru milioi euroko aurrekontua dago ezarria. Irudia zaharberritzeko hilabete eta erdi eta 3.331 euro beharko dituzte.

Prentsaurrekoan, kontseilariarekin batera egon dira Uxueko alkatea, Maria Jesus Zoroza; Kultura eta Turismo Departamentuko teknikaria, Mercedes Jover; katedraleko ordezkaria, Jose Antonio Goñi; eta zaharberritzailea, Itxaso Sanchez.

Irudia mukulu biribilekoa da eta normalean presbiterioan egoten da, aipatu elizaren erdiko absidean. Garaiari dagokionez, XIII. mendearen bigarren herenean egindakoa da, nahiz eta XIV. mendeko apaingarriak dauzkan, baita 1952koak ere, koroa eta aureola, adibidez. 
Lanak

Irudian lan txiki bat egin beharra zegoen, eta abagunea baliatu dute; izan ere, Uxueko santutegian obrak egiten ari dira eta irudia Iruñera eraman dute. Irudiaren egoera zorrotz aztertu ondoren, ahalik eta gutxien esku hartzen saiatuko dira: irudia aztertu, azala garbitu eta aurpegi eta eskuetako polikromiako kalteak geldiaraziko dituzte.

Hona hemen tratamenduan emango dituzten pausoak: haragi kolorearen polikromia aztertzea, mikrolaginak atera eta laborategi espezializatuan analizatuta; materialen mapa egitea (jatorria, garaia eta egikaritze teknika); patologiak eta esku hartzea; polikromia geruzak finkatzea; askatutako metal xaflak finkatzea; irudi osoa azaletik garbitzea eta herdoildutako berniza eta biratutako berrintegrazioak kentzea; polikromatutako eremuak iztukatzea, berrintegratzea eta bernizatzea; eta herdoildutako metalak tratatzea,  bizkarraldeko soldaduraz aharrak kentzea eta kaltetutako pezak behar bezala soldatzea.
Tailua

Tailuan daude Ama Birjina eta haurra, Sedes Sapientiae moduan; irudia Iratxe-Iruña delako multzokoa da. Eskultura eder horren eskema Iruñeko katedraleko Sagrarioko Ama Birjinetik eratorria da. Bi irudi horiek egurrezko arima zilarrezko estalki batekin tapatua daukate, salbu aurpegia eta eskuak (oso gutxi dira oraindik estalkia daukaten irudiak), eta horrek prestutasuna ematen die.

Uxueko Ama Birjina aulki txiki batean eserita dago, besoak zabalik dituela, eta magalean haurra dauka, aurrera begira. Haurrak ezkerreko eskuan Itun Berriaren liburua dauka, eta eskuineko eskuarekin bedeinkapena ematen ari da. XIII. mendearen bigarren herenean egindako irudi horren jarrera zuzena eta hieratikoa da. Bi pertsonaiek jantzi oso landu eta galantak dauzkate. Bien aurpegiera geometrikoa da: almendra itxurako begiak, sudur zuzena eta ezpain fineko ahoa dauzkate, eta arinki irribarre egiten ari direla dirudi. Bloke trinko bat da, tolestadurak zurrunak dira eta espresioa eskasa; hala ere, irudia eztia eta xarmangarria da.

Herriak asko miresten du Uxueko Ama Birjina eta, horregatik, bitxi (koroa, lepoko eta eskumuturreko) eta jantziekin (mantuekin) apainduta dago. Horrez gain, irudia argitzeko eta gurtzeko kandela ugari dauzka inguruan (XIV. mendean, esaterako, Juana erreginak, Karlos II.aren emazteak, zilarrezko lanpara bat eta olioa eman zituen dohaintzan, Ama Birjinaren aurrean lanpara gaur eta egun piztuta egon zedin). 

Fitxa teknikoa:
Ondarea: Uxueko Ama Birjina, mukulu biribileko eskultura.
Kokapena: Uxueko Ama Birjinaren santutegia. Presbiterioa. Erdiko absidea.
Neurriak: 91 cm luze eta 35 cm zabal; tronuak 141 cm luze dauzka.
Kronologia: XIII. mendearen bigarren herenean egina da; XIV. mendean apaingarriak jarri zizkioten, eta 1952an apaingarri gehiago, koroa eta aureola.
Materiala: 
Tailua: egurra, zilarrezko xaflak, urre koloreko zilarra, esmalteak, urre koloreko eta polikromatutako beira xaflak, harri bitxi eta erdibitxiak, eta beira koloreztatua.
Aureola: egurra, zilarrezko xaflak, urre koloreko letoia, harri bitxi eta erdibitxiak, kristal koloreztatuta eta esmalteak.
Estiloa: erromanikoa.
Eskola: nafarra.
Egilea: Monjardineko kristoa egin zuen berbera, zilarrezko estalkiari dagokionez behintzat.
Zaintza: Nafarroako Gobernuak Kultura Ondasun izendatu zuen, 2009ko irailaren 7ko erabakia medio (NAO, 122. zenbakia, 2009ko urriak 2).
Balioespena: Nafarroako artearen eta Andre Mariaganako debozioaren adierazgarri garrantzitsuenetako bat da.
Lana: zaintza lana.
Finantzatzailea: Nafarroako Ondare Historikoa Zaintzeko Fundazioa. 

Zaharberritzailea: ARTRES Restauración SL.
Zuzendaria: Alicia Ancho Villanueva, zaharberritze arloko goi mailako teknikaria. Ondare Historikoko Zerbitzua.
Aurrekontua: 3.259,60 euro.
Epea, gutxi gorabehera: hilabete eta erdi.
Tokia: Iruñeko katedralaren burualdean, irudia han baitago 2008ko urriaren 7tik.

